
Jaji kenang tutulan tio'a baki' 
Nuh dinen. Samuana dadaran 
tio'a, kosan sabangonen nanna, 
yang kosanen kasala'anna. 
Tau tapaten dinen baki' Nuh, 
tau tio' sarilao' nanna Alatala. 
     Alatala mamele inang, 
      mamin 
                                       bauruk 
         ka'ada'anna. 
         Kole'a ambata 
         anak mantuariin
       mamin polaang
        kalena kajau'an. 



Jaji barik manjarum Alatala lo'a baki' Nuh, 
“Maminak mala kaputusan. To' kutampusi 
barik, kukausang gulungan anak 
    mantuariin dinen nanna galung 
  duniaan. Kole'a dunia di'en 
       garang kole'a bayu'a 
         kajau'anda' 
        dinen,” ingka 
       kenang.



“Jaji daiko barik, arung polaang kalenu 
timbauen. Timbauen dinen dari kayu yang 
bananasen. Ilalama barik arung ipolaang 
sapata,” ingka kenang. “Jaji insaluanna 
           dinen itagi nanna karuwinen, 
                 kenang bea ilalama.” 



“Ukura dinen arung 
kenang. Langkena 
arung 133 meter. Buka'a 
arung 22 meter. 
Akadenga 
inait arung 

13 meter kole'u,” ingka 
kenang daasanna lo'a 
baki' Nuh. 



“Kenang bua dinen soal 
jalu kaanen, awa kausa ikin 
kira baranana mainto' 
andianna jalu ikaan ikin 
nanna gulungan inatangen,”
ingka kenang paba'ina 
Alatala lo'a baki' Nuh.



“Jaji daikin barik kupaba'ang lo'in. Samuana dinen 
gulungan inatangen awa ikin kausa nannin, iawa 
       dua-dua nanna lakunyena kira baranana. Ikatio'
                nannin inang di timbauen.” 



Barik dinen gulungan inatang yang 
pandeen isambeli awa ikin 
tuju-tuju lakunye. Yang inatang 
na'anen pande isambeli 
dinen awa ikin dua-dua 
lakunyeen. 



Jaji mauwat kausa 
barik ira ilalam timbauen, 
baki' Nuh nanna bainyena, 
nanna anaka, nanna bainyena 
anaka. To' katio' kalena lo'a 
danum raa'en. 



Jaji barik nanga 
umura baki' Nuh 
mamin anam ratus taun, 
bulan yang kaduaan, aso 
yang katuju belasen, inang bea 
dinen tabae'a danum yang 
tagurungen. Kenang maruara danum 
di awa'en, kenang bea alao'a di aseten. 



Jaji mondok barik uran doropen dari 
iaset. Launna dinen sauran baturut-turut 
ampat pulo' aso, ampat pulo' malam.



Insang mansang, insang baraa 
danumen. Tambol-ambol poang 
timbauen ibona danumen. 



Barik kole'a insang-insang mansanga danumen, 
kenang bea dinen ukiten dasapui. Dasapui gulungan 
ukit balangkeen yang inyaunga galung suanen. 
Samuana jalu yang andianen batak nyawana yang 
tio'en di tana'en, kosan tio'. 



Jaji barik Alatala na'an malilu' lo'a baki' 
Nuh nanna gulungan inatangen yang 
tagurungen ilalam timbauen, ambata 
gulungan inatang batiin, ambata 
gulungan inatang bajinaken. Dasuro’ 
               tapuput barik soanginen 
                  di duniaan manyuro’ 
                         sorot barik 
                         danumen.



Jaji ampat pulo' aso maminna dinen, dabae'  
              kole'a baki' Nuh dinen palawaken 

yang dapolaan. Maminna 
dinen dajaput bea sera 
burung merpatiin, dapainsap 
bea mainto' datamuna sorota 
danumen nanna nampina sorot. 



Mamin dinen, di bulan dua, aso dua pulo' limaan, 
baru' bakaras tana'en. Jaji manjarum barik Alatala 
lo'a baki' Nuh, “Na barik, minsaluankin 
             nanna araanakannin.” 



Jaji barik baki' Nuh minsaluan dari timbauen dinen, 
dapola barik kosan 
pamindarana. Jaji 
dari barik dinen 
kosan pamindarana, 
dala sapa dua dinen 
ambata inatang yang 
bareseen, yang pandeen 
isambeli kira baranana.



Dawa bea ambata 
burung yang 
bareseen. 
Dasembeli barik. 
Datutung inang dinen 
kole'a baki' Nuh itiang 
pameanga lo'a 
i Yahuwe. 



Jaji manjarum 
bapi Alatala 
manjarumang 
tanda bayana, “Di'en 
barik ona' andian 
tatara' uwe kutaro' ibo di 
domen. Tanda sibayaku' 

                              nannin yang tio'en di 
                           duniaan, ambata anak 
                        mantuariin nanna ambata 
                        jalu mamatak nyawaan 
                        turun-manurun.” 



Jaji ona' ti'en 
kusuro' bakaya 
domen ibona 
duniaan, paita bua 
ona' tatara' uween 
inang. Kukita ona' dinen 
tatara' uween iboen, inang lalo 
                               kuparandama 
                             bayaku' lo'a gulungan 
                          anak mantuariin, nanna 
                       gulungan ambata inatang 
              tio'en di duniaan. Na'an 
                     lagi' to' baraa danumen 
                sampai atampus gulungan 
               jalu mamatak nyawaan. 



Jaji barik Alatala 
paba'i lo'a baki' Nuh saranakaan, 
daberkati, “Aranakkin insang bayu' 
mainto' apano'a inyaunga galung 
suanen kole'a anak mantuariin,” 
ingka kenang. Jaji barik 
anaka baki' Nuh dinen 
             yang 

minsaluanen dari 
timbauen, baki' Sem, 
baki’ Ham, baki' Yapet. 



Anaka baki' Ham 
dinen ialalo baki' Kana'an.
Anaka baki' Nuh lalo 
dinen yang manurunang lo'ka' 
samuaka' yang 
tambor-amboren 
ibona tana'en.

Ialalo ratina matena 
dinen. Kole'a baraajaji kasaanga Alatala 
   lo'ka' anak mantuariin, sampai Anaka   
     yang seseraan daparuarang mate  
        mainto' na'anka' mate idukum, 
                mainto' dapatka' tio' 
             salaun-launna, yang iki'  
               parasaya'en lo'a. 



Roma 3:23 Kole'a samuaka' sama rata mamin badosa. 
Na'an tuli kamaamanka', na'an sama nanna kamaamanna 
Alatala dinen yang palin patut ipudiin. Bajao'pi kausaka'. 

Roma 6:23 Kole'a opa' dosaan ialalo dinen kamateanen. 
Poangsi laan pameanga Alatala dinen yang dameang lo'ka' 
kenang poang kenang. Daawaki' tio' salaun-launna kole'a 
maminki' dapasera nanna Kristus Yesus Paraampuanka'. 

Kenang ratina.

Ibrani 9:27 Jaji daiki' di'en anak mantuariin sera-seraka' 
arung mate sakali. Maminki' mate sakali, arungki' madap di 

arona Alatala. To' daurusiki'. 



Epesus 2:8,9 Kole'a okan panamu diri'ka' yang manyuro' 
lo'ka' dakatio' dari ukum dosaan. Yang manyuro' tio' lo'ka' 

kamaamanna atena Alatala. Ialalo dinen pameanga Alatala 
yang itarima'en iki' malaloi kaparasaya'anka'. Okan dari jalu 

ikarajaangen iki' awan opa'ka'. Dinen pameanga Alatala 
yang kenang poang kenang mainto' kosan 

tau pandeen bagap.
 

Roma 10:9,10 Na'an badidit. Kole'a ati'en dari baba'ka' 
dinen iaku' i Yesus dinen Paraampuanka', sampai mondok 

lo'a ateka' parasaya'ka' kole'a Alatala mamin matio' lo'a 
dari matena, inang lalo manyuro' lo'ka' dakatio' barik. 

Kole'a di ateka' lalo parasaya'ka', dari baba'ka' lalo 
mangaku'ka'. Manyuro' lo'ka' barik daanggap tau tapaten di 
arona Alatala, manyuro' lo'ka' dakatio' dari ukum dosaan. 

Kenang ratina.



Yohanes 3:16,17 Ialalo ratina matena dinen. Kole'a baraa 
jaji kasaanga Alatala lo'ka' anak mantuariin, sampai Anaka 
yang seseraan daparuarang mate mainto' na'anka' mate 

idukum, mainto' dapatka' tio' salaun-launna, yang iki' 
parasaya'en lo'a. Alatala manyuro'a lo'a Anaka lo'a duniaan 

di'en, na'an to' itiang maukum lo'ka', itiang patio' lo'ka', 
yang iki' parasaya'en lo'a Anaka. 

 
1 Yohanes 5:11-13 Jaji saksina, kenang. Ilalam jarum 

saksina yang darantangen nanka' dinen, daasan mamin 
daia mameang lo'ka' katio'an yang salaun-launnaan, 

dameang malaloi anaka. Jaji intain maminen mandua'ang 
anaka, mamin bea mandua'ang katio'an yang 

salaun-launnaan. Intain nampiin mandua'ang anaka, nampi 
bea mandua'ang katio'an salaun-launnaan. Kenang ratina.

Na, jaji samuana dinen kusuratang lo'in yang maminen 
parasaya' lo'a asanna anaka Alatala, mainto' itamuna ikin 

maminnin mandua'ang katio'an yang salaun-launnaan. 

